
KEMENTERIAN PEMBANGUNAN WANITA,
KELUARGA DAN MASYARAKAT

SIARAN MEDIA

MWKN PERKUKUH AGENDA WANITA DAN KELUARGA
BERASASKAN DATA, KEPERLUAN NEGERI

KUALA LUMPUR, 8 SEPTEMBER 2026 - Malaysia mencatat skor Indeks Kesejahteraan
Keluarga Malaysia (IKK) 2025 sebanyak 8.03, sekali gus melepasi sasaran 8.00 yang
ditetapkan di bawah Rancangan Malaysia Ketiga Belas (RMK13). Bagaimanapun,
dapatan mengikut negeri menunjukkan masih terdapat jurang yang perlu diberi perhatian
apabila hanya tujuh negeri mencatat skor melebihi paras kebangsaan, manakala negeri-
negeri lain masih berada pada tahap sederhana.

Perkara itu antara yang diberi perhatian dalam Mesyuarat Majlis Wanita dan Keluarga
Negara (MWKN) Bilangan 1 Tahun 2026 yang dipengerusikan oleh YB Dato’ Sri Hajah
Nancy Shukri, Menteri Pembangunan Wanita, Keluarga dan Masyarakat di Kuala Lumpur
hari ini. MWKN merupakan badan pemantau tertinggi bagi penyelarasan, pemantauan
serta semak dan imbang agenda wanita dan keluarga, dengan keanggotaan merangkumi
kementerian dan agensi, Kerajaan Negeri, sektor swasta, akademia, pertubuhan bukan
kerajaan serta pakar perseorangan.

YB Menteri menegaskan bahawa dapatan IKK perlu diterjemahkan kepada tindakan yang
lebih bersasar dan tidak lagi berasaskan pendekatan “satu kaedah untuk semua”.
Sehubungan itu, kementerian, agensi Persekutuan dan Kerajaan Negeri diseru
menggunakan data IKK sebagai asas dalam merangka pelan intervensi yang mengambil
kira realiti, cabaran serta keperluan keluarga yang berbeza di setiap negeri. Antara
strategi yang diketengahkan termasuk pendidikan kewangan keluarga, Family Digital
Detox, kempen mengawal pembelian, sokongan kepada penjaga serta penerapan nilai
KASIH.

Mesyuarat turut memberi perhatian kepada pemerkasaan ekonomi wanita melalui
Pendidikan dan Latihan Teknikal dan Vokasional (TVET). YB Menteri menyokong lima
inisiatif Jabatan Pembangunan Kemahiran (JPK), termasuk Pengiktirafan Pencapaian
Terdahulu (PPT), persijilan modular, latihan khusus, National Occupational Skills
Standard (NOSS), Akademi Dalam Industri serta pemanfaatan Analitik Data Raya TVET.
Pendekatan ini berpotensi membuka laluan kepada wanita yang mempunyai
pengalaman dan kemahiran tetapi belum memiliki pengiktirafan formal, di samping
memastikan latihan yang diterima mempunyai nilai dalam pasaran pekerjaan.

Bagi mempercepat manfaat kepada kumpulan sasaran, YB Menteri menyeru
kementerian, agensi, Kerajaan Negeri, pemain industri dan majikan tempatan
memperkukuh kerjasama dengan JPK berdasarkan sektor ekonomi serta keperluan
wanita di negeri masing-masing. Pendekatan yang lebih fleksibel dan setempat penting
kerana profil ekonomi serta keperluan kumpulan sasaran tidak seragam antara satu
negeri dengan negeri yang lain.

Dalam aspek kesejahteraan keluarga dan pekerjaan, mesyuarat turut menyokong
peralihan daripada pendekatan Keselamatan dan Kesihatan Pekerjaan (KKP) tradisional
kepada KKP Berpusatkan Manusia (People-Centred OSH). YB Menteri secara prinsip
menyokong 11 syor Jabatan Keselamatan dan Kesihatan Pekerjaan (JKKP) yang
merangkumi kerja fleksibel, perlindungan menyeluruh di tempat kerja, sokongan ekonomi
penjagaan serta pembudayaan teknologi. Pendekatan tersebut penting khususnya dalam
menghadapi realiti wanita yang perlu mengimbangi tuntutan pekerjaan, penjagaan anak
dan tanggungjawab menjaga ibu bapa yang semakin berusia.

Mesyuarat MWKN kali ini membincangkan dua Kertas Pertimbangan berkaitan strategi
TVET dalam memperkasa wanita serta pengukuhan institusi keluarga melalui
pendekatan KKP, selain dua Kertas Pemakluman mengenai Penemuan IKK 2025 dan
inisiatif pembangunan wanita serta keluarga di Negeri Perak.

YB Menteri turut meminta Kerajaan Negeri melihat pendekatan Perak sebagai antara
penanda aras dalam membangunkan inisiatif wanita dan keluarga melalui kerjasama
strategik antara Kerajaan Negeri dan agensi Persekutuan. Antara inisiatif yang
diketengahkan ialah Program Laman Suri Sejahtera bagi sokongan psikososial dan
Projek Santunan Kasih Perak untuk warga emas.

Pelaksanaan agenda wanita dan keluarga kini turut diperkukuh melalui Dasar KASIH
Keluarga Negara (DKKN) dan Pelan Tindakan Keluarga Negara 2026-2030 yang
dilancarkan pada tahun ini, di samping Dasar Wanita Negara dan Pelan Tindakan
Pembangunan Wanita 2025-2030. Kerangka ini selari dengan RMK13 yang memberi
penekanan kepada pembangunan insan, kesejahteraan sosial dan daya tahan keluarga.

YB Menteri menegaskan bahawa kejayaan dasar tidak boleh diukur melalui bilangan
program semata-mata, sebaliknya melalui sejauh mana manfaatnya benar-benar dirasai
oleh wanita dan keluarga. Justeru, MWKN akan terus berperanan sebagai platform
strategik untuk menyelaras tindakan merentasi kementerian, agensi, Kerajaan Negeri,
sektor swasta, NGO dan akademia melalui pendekatan keseluruhan negara (whole-of-
nation approach).

